
________________________________________________________________________________

A.L. 205 ta’ l-2005

 

 
 
 
 
 
 
 
 
 

ATT DWAR L-EDUKAZZJONI 
(KAP. 327) 

 
L-Ordinamenti ta’ l-2005 għall-Gradi ta’ Doctor of Philosophy - Ph.D. - u 

Master of Philosophy - M.Phil. - fil-Fakulta’ ta’ l-Inġinerija 
 
 BIS-SAĦĦA tas-setgħat mogħtija lilu skond l-artikoli 30(5) u 
31(6) ta’ l-Att dwar l-Edukazzjoni (Kap. 327), il-Kanċillier ta’ l-
Universita’ ta’ Malta ppromulga dawn l-ordinamenti magħmulin mill-Bord 
tal-Fakulta’ ta’ l-Inġinerija bis-saħħa tas-setgħat mogħtija lilu skond l-
artikolu 37(1) ta’ dak l-Att u li ġew approvati mis-Senat ta’ l-Universita’ 
ta’ Malta kif jirrikjedi l-artikolu 37(2) ta’ dak l-Att: 
 
Titolu u Interpretazzjoni 
 
 1.   (1)   Dawn l-ordinamenti jistgħu jissejħu bħala l-Ordinamenti ta’ l-2005 
għall-Gradi ta’ Doctor of Philosophy - Ph.D. - u Master of Philosophy -  M.Phil. - 
fil-Fakulta’ ta’ l-Inġinerija. 
 
                   (2)  F’dawn l-ordinamenti, kemm-il darba r-rabta tal-kliem ma teħtieġx 
xort’oħra - 
 
 “il-Bord” tfisser il-Bord tal-Fakulta’ ta’ l-Inġinerija; 
 
 “il-Gradi” tfisser il-Gradi ta’ Doctor of Philosophy - Ph.D. - u ta’ Master of 
Philosophy -  M.Phil.; 
 
 “Il-Fakulta’” tfisser il-Fakulta’ ta’ l-Inġinerija; 
 
 “il-Kumitat għall-M.Phil. u l-Ph.D.” tfisser il-Kumitat maħtur mis-Senat kif 
preskritt mir-regolament 4 tar-Regolamenti ta’ l-1998 tal-Kors għall-Gradi ta’ 
Doctor of Philosophy - Ph.D. - u Master of Philosophy - M.Phil.; u 

 “ir-Regolamenti Prinċipali” tfisser ir-Regolamenti ta’ l-1998 għall-Gradi ta’ 
Doctor of Philosophy - Ph.D. - u Master of Philosophy -  M.Phil. 
 
L-Applikabilita’ 
 
 2.  Dawn l-ordinamenti għandhom japplikaw mill-1 ta’ Ottubru 2003 ‘il 
quddiem. 
 
L-Għoti tal-Grad ta’ Ph.D. 
 
 3.  B’żieda mar-regolament 3 tar-Regolamenti Prinċipali, teżi għall-grad ta’ 
Ph.D. għandha tirrapporta l-iskoperta ta’ fatti ġodda u/jew turi li l-istudent uża 
kapaċita’ kritika indipendenti biex jasal għall-konklużjonijiet irrapportati.  Fiż-żewġ 
aspetti, l-istudent għandu jindika ċarament sa fejn it-teżi tħaddan ir-riżultati tar-
riċerka u l-osservazzjonijiet tiegħu, u sa fejn l-investigazzjoni tmexxi ‘l quddiem l-
istudju fis-suġġett. 
 
Ir-Reġistrazzjoni għall-Gradi 
 
 4.  (1)  Il-grad ta’ M.Phil. huwa miftuħ għal gradwati li jkunu kisbu grad 
tajjeb bl-Unuri (normalment mhux anqas mit-Tieni Klassi (Taqsima Superjuri)) f’: 
 
 (a)   l-Inġinerija, ix-Xjenza jew il-Matematika; jew 
 
 (b) kwalifika ta’ grad ekwivalenti approvata mis-Senat fuq ir-
rakkomandazzjoni tal-Bord. 
 
     (2)  Il-grad ta’ M.Phil. normalment huwa miftuħ għal gradwati li jkunu 
kisbu l-kwalifiki speċifikati fil-paragrafu (1) ta’ dan l-ordinament: 
 
 (a) fl-aħħar ħmistax-il sena qabel ma japplikaw għar-reġistrazzjoni għall-
grad ta’ M.Phil.; jew 
 
 (b)  jekk il kwalifika tkun inkisbet aktar minn ħmistax-il sena qabel, jekk 
huma jipproduċu provi suffiċjenti dwar il-kompetenza tagħhom biex jagħmlu grad 
ta’ riċerka bħal dan, suġġett għall-approvazzjoni tas-Senat fuq il-parir tal-Bord. 

 5.  Fejn is-Senat, fuq ir-rakkomandazzjoni tal-Bord, iqis neċessarju, jista’ 
jitlob lill-applikanti li jtemmu b’suċċess numru ta’ taqsimiet studju taħt dawk il-
kundizzjonijiet li huwa jista’ jimponi. 
 
 6.  Qabel ma jitħalla jirreġistra għall-grad ta’ Ph.D., l-applikant li jkollu l-
kwalifiki indikati fil-paragrafu (1) ta’ l-ordinament 4 għandu normalment ikun 
meħtieġ l-ewwel jirreġistra għall-grad ta’ M.Phil.  F’ċirkostanzi eċċezzjonali biss 
għandu l-applikant ikun ikkunsidrat għal reġistrazzjoni diretta għall-grad ta’ Ph.D. 
 
It-Trasferiment tar-Reġistrazzjoni 
 
 7.  B’żieda għar-regolament 9 tar-Regolamenti Prinċipali, l-istudent għandu 
jagħmel applikazzjoni bil-miktub biex jitlob it-trasferiment għall-grad ta’ Ph.D., 
flimkien ma’ sunt tax-xogħol li jkun għamel/għamlet, l-aħjar f’forma ta’ rapport 
tekniku.  Il-Bord jikkonsidra favorevolment xogħol ippubblikat jew aċċettat għall-
pubblikazzjoni f’ġurnali tekniċi refereed.  Ir-rapport għandu jinkludi wkoll proposta 
ta’ riċerka għall-grad ta’ Ph.D. li għandha tindika ċarament il-mistoqsijiet ta’ riċerka 
fil-qasam li se jiġi investigat, l-ipoteżi li se tiġi eżaminata, u l-metodoloġija li se 
tintuża biex issir ir-riċerka.  Fejn neċessarju, l-istudent jista’ jiġi mitlub juri l-
kompetenza tiegħu f’dawk il-kapaċitajiet mitluba min-natura ta’ l-investigazzjoni. 
 
Is-Seminars ta’ Riċerka 
 
 8.  Il-Fakulta’ tagħti importanza kbira li l-istudenti għall-Gradi jassoċjaw 
ruħhom ma’ studenti oħra li qed jagħmlu riċerka u mal-membri ta’ l-istaff.  
Għaldaqstant l-istudenti jkunu meħtieġa jipparteċipaw bis-sħiħ fis-seminars ta’ 
riċerka tal-Fakulta’ u jippreżentaw għall-inqas seminar wieħed matul il-kors ta’ l-
istudji tagħhom. 
 
It-Tibdil fit-Titlu 
 
 9.  Xi tibdil fit-titlu tat-teżi jew tad-dissertazzjoni għandu jkun approvat mis-
Senat, li jaġixxi fuq il-parir tal-Bord, u wara rakkomandazzjoni bil-miktub mis-
superviżur ta’ l-istudent. 
 
 
 
 
 
 



B 3368

 

 
 
 
 
 
Il-Preżentazzjoni tat-Teżi/tad-Dissertazzjoni għall-Eżami 
 
 10.  Meta jissottomettu teżi jew dissertazzjoni għall-eżami skond ir-
regolament 10 tar-Regolamenti Prinċipali, l-istudenti għandhom jissottomettu ħames 
kopji llegati bl-ispajral, skond il-format indikat fl-ordinamenti 16 u 17 (ħlief li 
m’għandhomx ikunu llegati iebsin) lill-Uffiċjal tal-Fakulta’.  L-Uffiċjal tal-Fakulta’ 
għandu jiffirma għall-kopji mogħtija u joħroġ riċevuta bid-data. 
 
Il-Proċeduri tal-Bord ta’ l-Eżaminaturi 
 
 11.  (1)  Il-Bord ta’ l-Eżaminaturi għandu jiltaqa’ wara li jirċievi r-rapport 
preliminari minn għand l-eżaminatur barrani, li m’għandux għalfejn ikun preżenti 
għal din il-laqgħa.  Ir-rapport preliminari ta’ l-eżaminatur barrani għandu jingħata 
kunsiderazzjoni xierqa. 
 
      (2)  Jekk, matul il-laqgħa msemmija fil-paragrafu (1) ta’ dan l-
ordinament, il-Bord ta’ l-Eżaminaturi jħoss li t-teżi/id-dissertazzjoni laħqet il-livell 
meħtieġ li jippermetti li l-istudent jipproċedi għall-eżami orali, huwa għandu 
jinforma lill-istudent bil-miktub bid-data ta’ l-eżami orali, mhux aktar tard minn 
ġimgħatejn qabel m’għandu jsir l-eżami orali. 
 
      (3)  Jekk, matul il-laqgħa msemmija fil-paragrafu (1) ta’ dan l-
ordinament, il-Bord ta’ l-Eżaminaturi jħoss li t-teżi/id-dissertazzjoni ċarament ma 
tissodisfax ir-rekwiżiti għal grad li għalih ġiet ippreżentata, huwa għandu jirreferiha 
lura lill-istudent biex jirrivediha skond il-provvedimenti tal-paragrafi (1) u (2) tar-
regolament 12 tar-Regolamenti Prinċipali u għandu jissottometti rapport lill-Bord. 
 
 12.  Fl-evalwazzjoni ta’ l-istudent għall-għoti tal-grad ikkonċernat, il-Bord 
ta’ l-Eżaminaturi għandu jqis kemm it-teżi/id-dissertazzjoni kif ukoll il-livell milħuq 
mill-istudent matul l-eżami orali.  Rapport dettaljat bil-miktub għandu jintbgħat lis-
Senat permezz tal-Bord. 
 
 13.  Fir-rapport speċifikat fl-ordinament 12, il-Bord ta’ l-Eżaminaturi għandu 
jirrakkomanda wieħed minn dawn ir-riżultati: 

 (a)  li t-teżi/id-dissertazzjoni hija meqjusa sodisfaċenti, possibilment wara li 
xi żbalji tipografiċi jew ta’ speling ikunu kkoreġuti, iżda li ma għandhomx bżonn l-
approvazzjoni tas-superviżur; jew 
 
 (b)  li t-teżi/id-dissertazzjoni hija meqjusa sodisfaċenti jekk isiru reviżjonijiet 
li huma ta’ natura editorjali jew li għandhom x’jaqsmu mal-preżentazzjoni tal-
materjal.  Reviżjonijiet bħal dawn għandhom bżonn l-approvażżjoni tas-superviżur 
biss, li għandu jinforma lill-Bord ta’ l-Eżaminaturi bil-miktub li r-reviżjonijiet ikunu 
saru skond ir-rakkomandazzjonijiet tal-Bord ta’ l-Eżaminaturi sa mhux akar tard 
minn xahar wara l-eżami orali ta’ l-istudent; jew 
 
 (ċ)  li t-teżi/id-dissertazzjoni mhix sodisfaċenti fil-forma preżenti, u għandha 
bżonn ħsieb u/jew riċerka sostanzjali mill-ġdid; jew 
 
 (d)  li t-teżi/id-dissertazzjoni ma laħqitx il-livell meħtieġ għall-għoti tal-grad, 
u li eżami mill-ġdid ta’ l-istess riċerka mhux permess. 
 
 14.  Fil-każ ta’ teżi għall-Ph.D. li ma tiġix approvata skond il-paragrafu (d) 
ta’ l-ordinament 13, il-Bord ta’ l-Eżaminaturi jista’ jirrakkomanda lis-Senat li 
jingħata l-grad ta’ M.Phil. 
 
Il-Proċedura waqt l-Eżami Orali 
 
 15.  Waqt l-eżami orali, l-istudent hu mistenni jippreżenta sunt tat-teżi/tad-
dissetrtazjoni ta’ madwar 20 minuta, u wara jwieġeb għall-mistoqsijiet tal-membri 
tal-Bord ta’ l-Eżaminaturi.  Is-superviżur għandu jisgura li l-istudent jaf bil-
proċedura li se tintuża. 
 
Il-Format u l-Preżentazzjoni tat-Teżi 
 
 16.  (1)  It-teżijiet għal Ph.D. normalment m’għandhomx jaqbżu s-60,000 
kelma, minbarra l-appendiċi, il-bibljografiji, il-glossarji u l-footnotes. 
 
      (2)  Id-dissertazzjonijiet għal M.Phil. normalment m’għandhomx jaqbżu 
l-50,000 kelma, minbarra l-appendiċi, il-bibljografiji, il-glossarji u l-footnotes. 

 17.  (1)  It-teżijiet/id-dissertazzjonijiet għandhom ikunu ppreżentati f’dan il-
format: 
 

(a)  ittajpjati jew ipprintjati, b’tipa ta’ qis 12, fuq karta bajda ta’ kwalita’ 
tajba ta’ qis A4, fuq naħa waħda biss; il-test għandu jkun bi spazju doppju; 
 
 (b)  il-marġni għandhom ikunu mill-inqas ta’ 20 mm minn fuq, minn isfel u 
mil-lemin u 40 mm mix-xellug;  
 
 (ċ)  għandhom ikunu llegati bid-drapp (preferibilment iswed), bi qxur iebsin 
u b’karti tat-truf ta’ kwalita’ tajba, b’ittri (preferibilment bid-deheb) fuq quddiem u 
fuq id-dahar li juru: 
 
   l-isem ta’ l-istudent; 
  l-isem jew l-isem fil-qosor tat-teżi/tad-dissertazzjoni; 
 il-grad li għalih it-teżi/id-dissertazzjoni qed tkun sottomessa;  
 is-sena meta ġiet sottomessa; u 
 

(d)  il-mapep, id-disinji, il-graphs, il-materjal stampat, id-diskettes, eċċ. 
għandhom ikunu llegati mat-teżi/mad-dissertazzjoni, iżda jekk dan ma jkunx 
possibbli għandhom ikunu ppreżentati għalihom f’folders jew f’volumi speċjali u 
nnumerati. 
 
 (2)  Sunt qasir tat-teżi/tad-dissertazzjoni, ta’ mhux aktar minn 500 kelma, 
għandu jkun illegat ma’ kull kopja mogħtija lill-Universita’. 
 
 (3)  L-istruttura tat-teżi/tad-dissertazzjoni għandħa tkun skond il-linji ta’ 
gwida maħruġa għal dan il-għan mill-Bord. 
 

18.  L-istudenti għandhom jissottomettu kopja tal-verżjoni finali tat-teżi/tad-
dissertazzjoni tagħhom, fi żmien sitt ġimgħat mill-pubblikazzjoni tar-riżultat, lil kull 
membru tal-Bord ta’ l-Eżaminaturi, kif ukoll żewġ kopji lill-Uffiċjal tal-Fakulta’, li 
waħda minnhom tinżamm fil-Biblijoteka ta’ l-Universita’ u l-oħra tinżamm fid-
dipartiment ikkonċernat.  Dawn iż-żewġ kopji u l-kopja tas-superviżur għandhom 
ikunu llegati b’qoxra iebsa kif indikat fl-ordinament 17.  

Tħassir  

 
 19.  L-Ordinamenti għall-Grad ta’ Doctor of Philosophy – Ph.D. – fil-
Fakulta’ ta’ l-Inġinerija ta’ l-1998, ippubblikati bħala Avviż Legali Nru. 10 ta' l-
1998 u l-Ordinamenti għall-Grad ta’ Master of Philosophy – M.Phil. – fil-Fakulta’ 
ta’ l-Inġinerija ta’ l-1998, ippubblikati bħala Avviż Legali Nru. 11 ta' l-1998, 
għandhom jitqiesu li spiċċaw mit-30 ta’ Settembru 2003, iżda l-istudenti rreġistrati 
għal dawn il-Gradi qabel it-30 ta’ Settembru 2003 għandhom ikomplu jkunu regolati 
mill-ordinamenti li kienu jgħoddu fiż-żmien meta rreġistraw għall-Gradi. 
 




